ՀԻՄՆԱՎՈՐՈՒՄ

«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2023 ԹՎԱԿԱՆԻ ՓԵՏՐՎԱՐԻ 9-Ի N 181-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ
1. Միջոցառման իրականացման անհրաժեշտությունը և նպատակը
  «Հայաստանի Հանրապետության կառավարության 2023 թվականի փետրվարի 9-ի N 181-Ն որոշման մեջ փոփոխություններ և լրացումներ կատարելու մասին» ՀՀ կառավարության որոշման նախագծի ընդունման անհրաժեշտությունը պայմանավորված է պետական հանրակրթական ուսումնական հաստատությունների կառավարման գործընթացում լիազոր մարմնի գործառույթների հստակեցման և կենտրոնացման, ինչպես նաև տնօրենի պաշտոնի թափուր տեղի մրցույթի կազմակերպման ընթացակարգերի կատարելագործման անհրաժեշտությամբ։
  Նախագծով առաջարկվում է սահմանել, որ «լիազոր մարմին» հասկացությունը՝ ըստ սահմանված անցումային ժամանակացույցի, վերագրվի կրթության պետական կառավարման լիազորված մարմնին՝ մարզպետարանների ենթակայության պետական հանրակրթական ուսումնական հաստատությունների դեպքում՝ 2026 թվականի սեպտեմբերի 1-ից, իսկ Երևանի քաղաքապետարանի ենթակայության պետական հանրակրթական ուսումնական հաստատությունների դեպքում՝ 2027 թվականի սեպտեմբերի 1-ից։
 Լիազոր մարմնի գործառույթների վերափոխմամբ պայմանավորված՝ նախագծով համապատասխան փոփոխություններ են կատարվում նաև տնօրենի թափուր տեղի մրցույթի կազմակերպման կարգում՝ մասնավորապես վերանայվում են մասնագիտական հանձնաժողովի ձևավորման կարգը և կազմը՝ ապահովելով ներգրավված մարմինների հավասարակշռված և հստակ մասնակցություն։
 Նախագծով նախատեսվող կարգավորումները միտված են մրցութային գործընթացի թվայնացման ընդլայնմանը, վարչարարության պարզեցմանը և արդյունավետության բարձրացմանը, ինչպես նաև հավակնորդների համար հավասար, թափանցիկ և կանխատեսելի պայմանների ապահովմանը։
 Միաժամանակ, նախագծով խմբագրվում և արդիականացվում են համապատասխան ձևաթղթերը՝ դրանք համապատասխանեցնելով գործող կարգավորումների և առաջարկվող փոփոխությունների բովանդակությանը։
 Նախագծի ընդունումը կնպաստի հանրակրթության կառավարման համակարգի արդյունավետության բարձրացմանը, մրցութային գործընթացների միասնականացմանը և կրթության ոլորտում պետական քաղաքականության հետևողական և արդյունավետ իրականացմանը։
2. Կարգավորման ընթացիկ իրավիճակը և առկա խնդիրները.
 Ներկայումս պետական հանրակրթական ուսումնական հաստատությունների տնօրենի պաշտոնի թափուր տեղի մրցույթի կազմակերպման գործընթացը փաստացի իրականացվում է էլեկտրոնային հարթակի միջոցով՝ ապահովելով փաստաթղթերի ներկայացման, մշակման և գործընթացի կազմակերպման թվային միջավայր։
 Այնուամենայնիվ, գործող իրավական կարգավորումներում էլեկտրոնային հարթակի կիրառման և դրա միջոցով գործընթացների իրականացման մանրամասները բավարար հստակությամբ և ամբողջականությամբ արտացոլված չեն, ինչի արդյունքում առկա է փաստացի կիրառվող թվայնացված գործընթացի և իրավական կարգավորումների միջև որոշակի անհամապատասխանություն։
 Բացի այդ, լիազոր մարմնի գործառույթների բաշխվածությունն ու դրա փուլային փոփոխության տրամաբանությունը գործող կարգում ամբողջությամբ և հստակ ձևակերպված չէ։
 Միաժամանակ անհրաժեշտություն է առաջանում հստակեցնելու էլեկտրոնային հարթակի միջոցով իրականացվող փաստաթղթաշրջանառության, ստուգման, փորձաքննության և ծանուցման ընթացակարգերը՝ ապահովելու դրանց լիարժեք իրավական ամրագրումը և կիրառման միասնականությունը։
 Այս պայմաններում առկա է իրավական կարգավորումների արդիականացման անհրաժեշտություն՝ փաստացի կիրառվող թվայնացված համակարգը ամբողջությամբ արտացոլելու, ինչպես նաև գործընթացների թափանցիկությունն ու կանխատեսելիությունը բարձրացնելու նպատակով։
3. Առկա խնդիրների առաջարկվող լուծումները.
 Առկա խնդիրների լուծման նպատակով նախագծով առաջարկվում է կատարել գործող կարգավորման համակարգային հստակեցումներ և ինստիտուցիոնալ փոփոխություններ, որոնք ուղղված են լիազոր մարմնի գործառույթների կենտրոնացմանը և մրցութային գործընթացի ամբողջական թվայնացմանը։
 Մասնավորապես՝ առաջարկվում է սահմանել «լիազոր մարմին» հասկացության փուլային վերագնահատում և անցում դեպի կրթության պետական կառավարման լիազորված մարմնի կենտրոնացված դերակատարում՝ ըստ սահմանված անցումային ժամանակացույցի, ինչը կապահովի կառավարման միասնական մոտեցում և որոշումների ընդունման արդյունավետություն։
 Առաջարկվում է նաև իրավական մակարդակով հստակեցնել էլեկտրոնային հարթակի միջոցով իրականացվող բոլոր հիմնական գործընթացները՝ ներառյալ փաստաթղթերի ներկայացումը, ստուգումը, հավակնորդների ծանուցումը, զարգացման ծրագրերի փորձաքննության կազմակերպումը և արդյունքների հրապարակումը, ապահովելով դրանց ամբողջական իրավական ամրագրումը և կիրառման միատեսակությունը։
 Բացի այդ, նախատեսվում է կատարել մասնագիտական հանձնաժողովի ձևավորման կարգի վերանայում՝ ապահովելով դրա կազմի հստակեցում և տարբեր պետական մարմինների հավասարակշռված ներգրավվածություն՝ ըստ համապատասխան ենթակայության։
 Նախագծով առաջարկվում է նաև կատարել թվայնացված վերահսկողության մեխանիզմների կատարելագործում՝ մասնավորապես զարգացման ծրագրերի ինքնուրույնության ստուգման, արտագրության և արհեստական բանականության կիրառման դեպքերի բացահայտման և կարգավորման հստակ ընթացակարգերի ներդրմամբ։
 Միաժամանակ առաջարկվում է պարզեցնել և համակարգել մրցութային գործընթացի փուլերը՝ ապահովելով ժամկետների հստակեցում, վարչարարական կրկնությունների նվազեցում և գործընթացի կանխատեսելիության բարձրացում։
 Վերոնշյալ լուծումների համակցված կիրառումը կապահովի մրցութային գործընթացի արդյունավետության բարձրացում, վարչարարական բեռի նվազեցում և հանրակրթության կառավարման համակարգի ավելի թափանցիկ ու միասնական գործունեություն։
   4. Միջոցառման իրականացումից ակնկալվող արդյունքը. 
 Նախագծի ընդունման և իրականացումը կստեղծի պետական հանրակրթական ուսումնական հաստատությունների տնօրենի պաշտոնի թափուր տեղի մրցույթի կազմակերպման առավել հստակ, միասնական և կենտրոնացված իրավական հիմք՝ ապահովելով լիազոր մարմնի գործառույթների արդյունավետ իրականացում և կառավարման գործընթացների համակարգվածություն։
 Ակնկալվում է, որ «լիազոր մարմին» հասկացության փուլային վերաձևակերպման և կենտրոնացման արդյունքում կապահովվի որոշումների ընդունման միասնական մոտեցում, կնվազեն վարչարարական տարբերությունները և կբարձրանա գործընթացների կառավարման արդյունավետությունը։
 Նախագծով նախատեսվող կարգավորումների կիրառման արդյունքում կապահովվի մրցութային գործընթացի ամբողջական թվայնացում և իրավական ամրագրում, ինչը թույլ կտա բացառել փաստաթղթաշրջանառության կրկնությունները, նվազեցնել մարդկային գործոնի ազդեցությունը և բարձրացնել գործընթացների թափանցիկությունը։
 Միաժամանակ, մասնագիտական հանձնաժողովի ձևավորման կարգի վերանայումը և կազմի հստակեցումը կնպաստի գնահատման գործընթացների հավասարակշռվածությանը և օբյեկտիվությանը՝ ապահովելով տարբեր պետական մարմինների համաչափ ներգրավվածություն։
  Նախատեսվող փոփոխությունները նաև կնպաստեն զարգացման ծրագրերի ներկայացման և գնահատման վերահսկողության մեխանիզմների կատարելագործմանը, ներառյալ ինքնուրույնության ստուգման, արտագրության և արհեստական բանականության կիրառման դեպքերի բացահայտման արդյունավետությունը։
 Ընդհանուր առմամբ, նախագծի ընդունումը կապահովի հանրակրթության կառավարման համակարգի արդյունավետության բարձրացում, մրցութային գործընթացների միասնականացում, թվայնացված կառավարման ընդլայնում և կրթության ոլորտում պետական քաղաքականության առավել հետևողական ու թափանցիկ իրականացում։
5. Կապը ռազմավարական փաստաթղթերի հետ.
[bookmark: _GoBack]   Սույն կարգով սահմանված գործընթացի իրականացումը բխում է Հայաստանի Հանրապետության կառավարության 2023 թվականի մարտի 16-ի N 351-Լ որոշման Հավելված 1-ով հաստատված «Հայաստանի Հանրապետության կրթության մինչև 2030 թվականի զարգացման պետական ծրագիրը հաստատելու մասին» օրենքից բխող գործողությունների ծրագրով սահմանված Նպատակ 4-ի՝ հանրակրթական հաստատությունների ծախսարդյունավետ կառավարման և ֆինանսավորման մոդելների ներդրման, մասնավորապես՝ 4.1 ենթանպատակի՝ հանրակրթական հաստատությունների կառավարման նոր մոդելի ներդրման շրջանակում նախատեսված 4.1.1 գործողությամբ սահմանված նպատակից՝ «հանրակրթական ուսումնական հաստատությունների բովանդակային և վարչատնտեսական կառավարման գործառույթների տարաբաժանման և դրանց առանձնացված իրականացում» ապահովման ուղղությամբ։
Իրավական ակտի մշակման գործընթացում ներգրավված մարմիններ՝ 
ՀՀ կրթության, գիտության, մշակույթի և սպորտի նախարարություն

 «Հայաստանի Հանրապետության կառավարության 2023 թվականի փետրվարի 9-ի N 181-Ն որոշման մեջ փոփոխություններ և լրացումներ կատարելու մասին» Հայաստանի Հանրապետության կառավարության որոշման նախագծի ընդունումը չի նախատեսում պետական բյուջեի  ծախսերի ավելացում:
«Հայաստանի Հանրապետության կառավարության 2023 թվականի փետրվարի 9-ի N 181-Ն որոշման մեջ փոփոխություններ և լրացումներ կատարելու մասին» Հայաստանի Հանրապետության կառավարության որոշման նախագծի ընդունմամբ այլ իրավական ակտերում փոփոխություններ կատարելու անհրաժեշտություն չի առաջանում:
